
Y Dŵr Byw

Roedd yr haul yn tanbaid a’r llwch yn codi o’r ddaear sych wrth i’r wraig gerdded yn araf tua’r ffynnon.  Wrth iddi nesau fe gafodd sioc.  Yno’n eistedd ar y llawr wrth ochr y twll roedd dyn – dyn wrth ymyl ffynnon, beth oedd hyn?  Y merched oedd yn hel dŵr fan hyn, nid y dynion.  

Daeth y wraig at y ffynnon a dechrau paratoi’r bwced a’r rhaff ac yna cafodd sioc fwy fyth.  Gofynnodd y dyn am ddiod o ddŵr.  Ond nid dyna oedd yn ei synnu.  Na, acen y dyn wnaeth iddi ddychryn.  Roedd yn amlwg mai Iddew oedd y dyn yma, a doedd Iddewon byth, byth, BYTH yn gofyn am ddim byd oddi wrth Samariad.  Roedden nhw’n elynion pur. 

“Iddew wyt ti,” meddai’r wraig, “Sut medri di ofyn i mi am ddiod? Dw i’n wraig o Samaria.”  Atebodd y dyn, “Taset ti ond yn gwybod beth sydd gan Dduw i’w roi i ti, a phwy ydw i sy'n gofyn i ti am ddiod! Ti fyddai’n gofyn wedyn, a byddwn i’n rhoi dŵr bywiol i ti.”
Beth yw’r dŵr bywiol ’ma, gofynnodd y wraig i’w hun, Ydy’r Iddewon yn gwybod rhywbeth ’dan ni ddim?

Roedd hi wedi camddeall ac yn meddwl bod y dyn, sef Iesu, yn sôn am ddŵr go iawn.  Yn lle hynny roedd Iesu’n siarad am gael perthynas gyda fo fel dŵr sy’n torri’r syched  sydd yn ein calonnau.  

Er nad ydyn ni’n sylweddoli weithiau, mae gan bob un ohonom ni syched am Dduw.  Ond ’dan ni’n tueddu i edrych yn y lle anghywir i gael gwared â’r syched yna.  Dydy pethau’r byd yma ddim yn mynd i wneud dim i’n helpu i adnabod Duw.

Roedd Iesu wedi mynd trwy Samaria yn arbennig er mwyn dweud y newyddion da wrth y wraig yma.  Mae o am i ti wybod hefyd ei bod yn bosib ddod i adnabod Duw fel Tad trwy roi dy ffydd ynddo fo.  Gyda Iesu fel ffrind gorau mae bywyd yn gwneud synnwyr, a bydd dy syched di am bethau sydd ddim yn dod â hapusrwydd go iawn yn cael ei gymryd.

